30 Julie 2006

Sewende Sondag in Koninkrykstyd

Liturgiese voorstel

Fokusteks:

Numeri 14
Ander tekste:
2 Samuel 6:1-15; Psalm 24; Efesiërs 1:3-14; Markus 6:14-29
Inleiding

Menslike en Goddelike logika is nie dieselfde nie. Moenie dink dat jou krag en planne die gevestigde orde van God se skepping kan skud nie (Num 14). ’n Mens moet naby God leef met die regte gesindheid teenoor Hom (2 Sam 6). Hy is die Skepper, die magtige Koning en die Verlosser (Ps 24). Hulle wat na sy wil vra en Hom dien, is sy kinders en hulle seën en red Hy. Dit moet egter nie voorwaardelik beskou word nie – ek is God se kind, ten spyte van die feit dat ek is wie ek is. Daaroor kan ons maar net verbaas wees en met lofsange antwoord. Elkeen is vir God spesiaal. Hy het ons gekies, Hy is in beheer en Hy gee sy Gees aan elkeen as waarborg (Efes 1). ’n Verbintenis aan Hom bring weerstand vanuit die wêreld (Mark 6).

Diensorde

God versamel ons voor Hom

Laat ’n gemeentelid Psalm 24 voorlees/voordra.

Sang

Lied 48:1,3 (temalied)

Seën

“Genade en vrede vir julle van God ons Vader en die Here Jesus Christus! (Efes 1).

Lofsang

Lied 201:1-3  “Lofsing die Heer, buig voor Hom neer”

DIENS VAN DIE WATER

Verootmoediging

Voorganger:
Grote Christus, ewige Lig


niks is bedek voor u gesig!


waar ons hier voor U verskyn


weet ons: al ons skanse moet verdwyn.


Ons wil onsself nie eers probeer verdedig nie,


ons smeek net:

Gemeente:
Here wees ons genadig.

Voorganger:
U liefde maak ons skaam


U versorg ons terwyl ons U skoon vergeet.


Ons kan so beïndruk raak met die wêreld,


so meegesleur deur ons eie dinge –

Gemeente:
Here, vergeef ons!

Voorganger:
U roep ons om ons vyande lief te hê.


Maar U weet hoe ons sukkel om selfs ons vriende eerste te stel.

Gemeente:
Here, vergeef ons.

Voorganger:
U, wat armes, gevangenes en sukkelaars u broers noem;


voor U bely ons ons verwaandheid en hooghartigheid.


Die eer vir ons suksesse neem ons gewoonlik vir onsself


en die verwyte vir ons mislukkings slinger ons na U


en ons medemens.

Gemeente:
Here, vergeef ons.

Voorganger:
O God, skep tog opnuut opregtheid in ons binneste, en liefde,


sodat ons nie langer net vir onsself sal lewe nie,


maar vir U en ons naaste.

Gemeente:
Amen

Sang

Lied 246  “Wees my genadig”

Vryspraak

Die voorganger sê: “Almal wat in ware berou na Jesus kom vir hulle verlossing, verklaar ek vrygespreek in die Naam van die Vader en die Seun en die Heilige Gees.”

Daar word voorgestel dat geleentheid vir die gemeente gegee word om in stilte hieroor na te dink.

DIENS VAN DIE WOORD

Gebed vir die opening van die Woord

Psalm 119:49-56  (afsonderlik of saam met ’n vrye gebed)

Skriflesing

Numeri 14

Kindertyd en prediking

Respons

Voorganger gaan voor in gebed: “U skep in ons die behoefte om ons in U te verheug, want U het ons vir uself gemaak,  ons hart bly rusteloos totdat ons rus vind in U.”

Geloofsbelydenis

Gemeente staan en doen dit hardop.

DIENS VAN DIE TAFEL

Gereedmaak van die tafel en die offergawes

Vredesgroet (opsioneel)

Die voorganger lees die inleiding vir die viering van die sakrament van die nagmaal uit die Handboek vir die Erediens en fokus op die derde betekenis van die nagmaal (waarborg).

Instellingswoorde

Uitdeel van die tekens terwyl die gemeente sing

Lied 302:1-4  “Ons is genooide gaste”  (met voorsangers soos die lied aandui)

of

Lied 295  “Heer U laat ons hier vergader”

Lofprysing en voorbidding

UITSENDING

Voorganger gaan voor:

“O Here, dink aan u beloftes en vervul dit in ons lewe:

waar ons swak is, gee ons krag,

waar ons verward is, gee ons leiding,

waar ons ontsteld is, gee troos,

waar ons dood was, bring lewe;

weg van U af, o Here is ons niks.

In en met U, kan ons alle dinge doen.”  Amen.

Slotlied

Lied 223 “Aan Jesus, Koning, al die eer”

Seën

Die genade van ons Here Jesus Christus en 

Die liefde van God die Vader, en

Die gemeenskap van die heilige Gees

is met julle tot in ewigheid.

Die gemeente sing “Amen” Lied 312.

PREEKSTUDIE – NUMERI 14

Teks

Numeri 13 en 14, die verhaal van die verspieders, vorm `n strukturele eenheid. Hierdie verhaal vorm die grondslag van die tema van die hele boek: die dood van die opstandige, murmurerende, ouer generasie van die volk en die geboorte van `n nuwe geslag met wie God `n nuwe begin maak (Olson). Hoofstuk 13 eindig met die volk wat voor die keuse gestel word om te besluit watter een van die twee kontrasterende verslae hulle gaan aanvaar – die verslag van die tien verspieders of dié van die twee. Die gebeure in Numeri 14 bevat hulle antwoord: die verdoemende rapport, vol slegte gerugte, van die tien verspieders word onvoorwaardelik geglo en daarmee word die vrye gawe van God, die beloofde land, wat Hy reeds aan die aartsvaders beloof het, verwerp. 

Die verskil in die vermelding van die gebied(e) wat verken is, sowel as die feit dat Josua en Kaleb nie altyd saam genoem word nie, het die meeste geleerdes oortuig dat die verhaal waarskynlik bestaan uit `n ouer en later tradisie. `n Ouer tradisie, wat aandui dat Kaleb die enigste verspieder was wat geloof in God behou het (13:30; 14:24), beperk die gebied wat verken is, net tot die streke rondom Hebron in die suide (13:22-24). Die later tradisie voeg Josua (vroeër bekend as Hosea, vgl. 13:8,16) se naam saam met Kaleb (14:6,30) en dui aan dat die hele land van Sin in die suide tot Regob in die noorde verken is (13:21). Die huidige lesers het egter te make met `n verhaal wat `n kunstige eenheid vorm, wat die hele volk insluit wat met die meerderheids- en minderheidsverslag van die twaalf verspieders gekonfronteer word en wat saam geïmpliseer word in die daad van ongeloof in God en die verwerping van sy gawe.

Hierop volg die een reaksie spoedig op die ander. Die volk se ongeloof dwing Moses en Aäron tot verootmoediging voor die Here. Kaleb en Josua wend `n poging aan om die volk te oortuig van die Here se almag. Die Here reageer op dié ongeloof deur in sy heerlikheid by die tent van samekoms te verskyn om die volk te straf. Op Moses se voorbidding word die onmiddellike voltrekking van die straf opgeskort, maar die ouer geslag moet as gevolg van die opstand in die woestyn sterf en nooit die beloofde land in besit neem nie.

Vers1-4.  Die volk se onverklaarbare reaksie op die verslag. Die geween (gekla) van die hele volk dra die karakter van `n kollektiewe klag wat dui op algemene ontevredenheid. In wanhoop raak hulle gekant teen Moses en Aäron en daar is tekens van `n volslae rebellie (Jagersma). Nie net word God se leiers verwerp nie, maar die Here se wysheid met betrekking tot sy bevrydingsplan word bevraagteken. Hulle visualiseer reeds hoe die sterk inwoners van die land hulle gaan afmaai en hulle vroue en kinders gevange neem. Eintlik sou dit beter gewees het om maar in Egipte of in die woestyn te sterf. Hulle begeerte om liewer terug te draai na Egipte, is `n radikale verwerping van God se leiding. Dáárom stel hulle voor dat `n ander leier gekies word – iemand wat nie soos Moses en Aäron met dwaasheid die gevaar en die dood tegemoetgaan nie.

Vers 5.  Die reaksie van Moses en Aäron op die volk se ongeloof. “Neerval op hulle aangesigte (knieë)” is in die Ou Testament `n geloofshouding vol ontsag voor God. As leiers van die volk, kan hulle maar net in ootmoed hoop op God se genade. 

Vers 6-9.  Die reaksie van Kaleb en Josua. Die skeur van hulle klere is `n simboliese handeling – teken van droefheid en verootmoediging oor die volk se woorde en gedrag. Hulle probeer die negatiewe invloed van die tien uitwis, deur die volk te oortuig dat die land buitengewoon goed is; hulle spoor die volk aan om positief te wees en die land in besit te neem. Die Here sal sekerlik die land in hulle hand gee omdat Hy `n welbehae in sy volk het. Hulle sal nie omkom nie; hulle kinders en vroue sal nie gevangenes word nie. Kaleb en Josua verskaf drie redes om die volk te motiveer. Eerstens, dat hulle die inwoners maklik sal oorwin en soos brood opeet. Tweedens, sal hulle die inwoners oorwin as die volk net sterk is in hulle geloof in God. Derdens, het die inwoners geen beskutting nie, terwyl die Here die volk se beskutting is. As hulle verder twyfel, sou dit neerkom op `n verwerping van God. 

Vers 11-12.  Jahwe in gesprek met Moses. Moses en Aäron se verootmoediging voor God, asook die argumente van Kaleb en Josua, het geen gunstige uitwerking op die volk nie. Inteendeel, hulle wou Moses en Aäron stenig. So ver kon hulle egter nie kom nie, want op daardie kritieke oomblik verskyn die heerlikheid van Jahwe by die tent van samekoms, sodat dit vir almal sigbaar is dat God in die laer gekom het. Die Here se geduld met die volk is op. Die intieme aanspreekvorm “My volk” het nou verander in “hierdie volk”. Hy gaan hierdie volk met die pes uitroei. Vir Moses, daarteenoor, sal God  tot `n groot en magtige volk maak. 

Vers 13-19.  Moses se voorbidding vir die volk. God se strafaankondiging gee Moses die geleentheid om vir die volk in te tree as voorbidder. Sy pleitrede grond hy op die feit dat die uitwissing van die volk die Here se naam in diskrediet sal bring. God se eer sal skade berokken word. Veral die Egiptenaars sal dan sê dat Israel se God nie sy beloftes kon uitvoer nie. Waarvoor het Hy hulle met kragtige wonders uitgelei as Hy hulle deur die pes gaan uitroei? Tweedens argumenteer Moses dat die inwoners van Kanaän, wat bevrees was vir die krag van die God van die nuwe volk, nou sal besef dat hierdie God nie in staat is om sy magtige dade voor die plaaslike gode te herhaal nie. Derdens beroep Moses hom op God se eie woorde dat Hy lankmoedig is en dat Hy ongeregtighede vergewe (vgl Eks 34:6, 7). Hy pleit dat God nog hierdie keer ook die rebellie van die volk sal vergewe. Dit is ook belangrik dat Moses rekening hou met die bedreiging in Jahwe se selfopenbaring – dat Hy vergewe, maar die sonde nooit ongestraf laat bly nie

Vers 20-25.  God se antwoord op Moses se voorbede. In God se antwoord blyk dit dat die Here Moses se gebed verhoor het en die volk nie met die pes tref nie. Jahwe sweer egter by Homself, dat die volk wat Hom aanhoudend versoek het, die beloofde land nie sal sien nie. Sommige verklaarders probeer `n lys saamstel van tien oortredings van Israel (vgl OAV). Die meeste reken egter dat ons hier eerder in totaliteit moet dink aan al die ontrouheid wat by herhaling gepleeg is. Dan kom die verrassende opdrag van God dat die volk moet terugdraai en nie die vyand in die vlakte aandurf nie. Eintlik is dit wat die ongehoorsame volk aanvanklik by die aanhoor van die tien verspieders wou doen (4). 

Vers 26-35.  Verdere gesprek van God met Moses en Aäron. Die rede waarom die volk moes terugdraai, was om God die geleentheid te gee om sy straf uit te voer. Al die geteldes, bo twintig jaar (vgl Num 1:2,3) wat deel was van die weerbare volk, sal in die woestyn sterwe. Veertig jaar lank, in ooreenstemming met die veertig dae wat die verspieders die land Kanaän verken het, sal die volk in die woestyn rondswerf en mettertyd almal sterf. Die onbedagsame wens, dat hulle maar liefs in die woestyn gesterf het, gaan nou tog bewaarheid word. Die opstand word deur God beskou as hoerery (vgl OAV, v 33) en dit moet verstaan word as ontrou aan Jahwe met wie die volk in verbond gestaan het soos in `n huwelik. Sommige word egter van God se straf uitgesluit. Die stam van Levi het nie onder die geteldes van hoofstuk 1 geressorteer nie. Daarom word die priesters, Aäron, Eleaser en Itamar, die seuns van Aäron, saam met Moses, Kaleb en Josua, vrygestel van die straf. Net soos Jahwe `n eed gesweer het dat Hy Kanaän aan Israel sou gee, net so sweer Hy nou dat Hy nie die land sal gee aan hulle wat teen Hom gemurmureer het nie. Hulle kinders, van wie hulle vroeër in ongeloof gesê het hulle “sal buit word van die vyand”, sal wel in die beloofde land woon. 

Vers 36-38.  Onmiddellike voltrekking van straf. Al die verspieders wat die slegte gerugte oor die beloofde land versprei het en die oorsaak was dat die volk teen God se leiding gemurmureer het, is met `n plaag getref en het daar gesterf. Dit moes die volk oortuig dat Jahwe ernstig is en sekerlik sy straf teenoor hulle ook sal uitvoer. 

Vers 39-45.  Die mislukte inval. Toe die volk die strafaankondiging van God hoor en sien wat met die tien verspieders gebeur, het hulle getreur. Die volgende dag het hulle erken dat hulle gesondig het en hulle beplan `n aanvalspoging op die vyand. Dit is egter `n verdere voorbeeld van ongehoorsaamheid teen die uitdruklike bevel van die Here en dat hulle steeds God se leiding verwerp. Hulle poging was egter van die begin af tot mislukking gedoem en die vyand het hulle `n vernietigende slag toegedien. Hulle het opgetrek sonder die Here; die ark van die verbond en Moses het hulle nie vergesel nie. 

Konteks

In die verhaal van die verspieders (Num 13-14) vind ons `n aantal sentrale teologiese temas wat in die Ou sowel as die Nuwe Testament voorkom. Die verhaal het te make met sonde; die wisselwerking tussen vergifnis en oordeel; tussen die sterwe van die oue en die geboorte van die nuwe; tussen geloof in God se almag en geloof in menslike vermoëns, asook tussen God se almag oor die groot en sterk nasies en God se genade aan die onervare jonger geslag van sy volk – die kinders en kleinkinders.

1. Die aard van die sonde is hier die veragting en verwerping van God se vrye gawe van die beloofde land, wat die volk in besit kon neem deur op Hom te vertrou. Trouens, die kern van alle sonde is rebellie teen God (Gispen). Al die verwagtinge wat in die aartsvaderverhale geskep is deur die beloftes van God aan Abraham, Isak en Jakob en die herhaling daarvan aan die volk, val plat as gevolg van die ongeloof van die volk hier op die drumpel van Kanaän.

2.  Die dwaasheid van die volk se ongeloof (Jagersma) kom duidelik na vore (1-4). Ongeloof heg groter waarde aan die realiteite voor oë. Ongelowiges luister makliker na ander ongelowiges (die tien verspieders) se woorde wat, volgens hulle, ten minste die konkrete werklikhede in aanmerking neem. As gevolg van hulle ongeloof kan die volk nie met die geloofsoog waarneem wat Kaleb en Josua deur die geloof raakgesien het nie. Dié twee se geloof was gegrond in die wonderwerke en tekens wat God reeds in Egipte en deur die woestyn gedoen het. Toe het Hy hulle deur groter gevare gebring en al hul vyande verslaan. Maar ongeloof veroorsaak dat die volk God se magtige dade vergeet. Ongeloof laat jou dwase besluite neem wat jou in botsing bring met die uitdruklike leiding van God. Die volk verwerp God se plan vir verlossing uit hulle ontberings en uiteindelike bevryding. Ongeloof maak dat hulle nie net bereid is om die verhouding met Moses en Aäron, God se leiers, te verbreek nie, maar hulle verhouding met God self. Kaleb en Josua se geloofsvisie relativeer egter die werklikhede wat die tien verspieders en die volk wil laat omdraai, deur te argumenteer: Al is die vyande groot en al woon hulle in versterkte stede, is hulle nog altyd onbeskut. Al is Israel swak, is hulle tog beskut, want God is aan hulle kant.

3.  Die konfrontasie tussen ongeloof en geloof  was op die punt om gewelddadig te word (10a) toe God self van Bo ingryp. Die kebōd JHWH, “heerlikheid van Jahwe”, verskyn blykbaar oor die tent van ontmoeting waar dit vir al die Israeliete sigbaar geword het (10b, 14b). Blykbaar vervul dié teofanie `n dubbele funksie (Budd): Eerstens, om beskerming te verleen aan Moses en Aäron teen die aanval van die opstandige volk. Tweedens, om te dien as inleiding vir die goddelike toespraak wat gaan volg (11-25). Die grondbetekenis van die Hebreeuse woord in die uitdrukking het te make met “gewig” of “iets wat swaar is” (vgl 10b “magtige teenwoordigheid”), terwyl die selfstandige naamwoord gebruik word om `n vertoning van prag en luister te beskryf (Budd). Die uitdrukking veronderstel `n sigbare helder skynsel wat die Here vergesel het toe Hy in die midde van sy volk verskyn. Deur so `n verskyning word God se wese, sy eienskappe en teenwoordigheid, aan sy volk geopenbaar. Ook in die Nuwe Testament het die heerlikheid van die Here dikwels verskyn (vgl Luk 2:9; Joh 1:14; Matt 7:1-8). Veral word die heerlikheid van God geopenbaar deur Jesus Christus in Wie die volheid van God gewoon het (Kol 1:19). Daar is ook `n noue verbintenis tussen die heerlikheid van Jahwe en die wolk- en vuurkolom wat die volk op die woestynpad vergesel het (Nixon). Dit moes dien as bewys dat God altyd teenwoordig is om te voorsien en te beskerm (Eks 16). Die heerlikheid van die Here sou saamtrek met die tabernakel (Eks 40:34), totdat dit tot rus gekom het in die tempel (1 Kon 8:10,11). Aan die ander kant het so `n skielike verskyning gewoonlik vrees ingeboesem, want dit het dikwels in geen onduidelike taal voorspel dat God gekom het om dié wat gesondig het, te straf. 

4.  Die aankondiging van God se straf, dat Hy die volk met die pes sou uitroei, is `n uitspraak met verreikende gevolge vir die volk. “Although God had taken Israel out of Egypt as God’s ‘inheritance’ (Ex 34:9), now God will ‘disinherit’ them” (Olson). Aan die ander kant gee God aan Moses die belofte dat Hy hom `n groot nasie sou maak. Dit open die geleentheid vir Moses om op te tree as voorbidder (13-19). Hierin is hy `n voorloper van die Groot Voorbidder, Jesus Christus. Moses beroep hom op God se eienskappe soos deur Homself aangekondig (Eks 34:6,7), veral op die feit dat Hy lankmoedig is en oortredinge vergewe. Moses dink nie eers aan die eer en glorie wat God aan hom beloof het nie, solank die volk gespaar bly en die naam van die Here in ere gehou word. 

5.  Uiteindelik slaag hy daarin en God tref nie die volk met die pes nie, behalwe die tien verspieders wat die slegte gerugte oor die beloofde land versprei het en direk verantwoordelik was vir die negatiewe houding. Dit beklemtoon weer eens die spanning tussen God se straf enersyds en sy vergifnis andersyds. Hoewel Hy hulle genadig is deur hulle nie met die pes uit te roei nie, word hulle nie verlos van die regverdige oordeel van God nie. Die ouer geslag wat herhaaldelik in die woestyn en veral hier op die drumpel van die beloofde land teen Hom gesondig het, sal nie die beloofde land sien nie. Hulle sal veertig jaar lank in die woestyn bly totdat die hele ouer generasie van ongelowiges gesterf het. Die jonger geslag, wat nie deel was van die sondige opstand nie, ly ook as gevolg van die sonde van hulle vaders, deur ook veertig jaar in die woestyn te swerf. Maar hulle sal gespaar bly en die beloofde land later in besit neem. So bly God tog vol genade. Hy bly getrou aan al sy beloftes oor die beloofde land. Uit die dood van die oue ontstaan die nuwe met wie God `n nuwe begin maak in die nuwe land.

6.  Die verhaal van die verspieders beklemtoon wat geloof is: eerbied vir en vertroue in God. Hierin het die tien verspieders asook die volk gefaal. Eerstens, het die ongelowige verspieders en die volk die inwoners van die land meer gevrees as vir God. Hulle het nie vertroue in God se almag gehad om die vyand se mag te verbreek nie. Tweedens, wou die volk aan die einde van die verhaal die land inneem op grond van hulle eie besluit en krag. In hulle trotsheid het hulle meer waarde geheg aan hulle eie pogings om God se beloftes waar te maak. Die gevolge was `n verpletterende neerlaag. Of hulle nou in wanhoop was of vol eie trots, die volk het nie geleer dat vertroue in God bo alles is nie. Die teologiese standpunt wat Kaleb en Josua ingeneem en gehandhaaf het, was van belang vir die eerste hoorders, maar dit bevat `n sterk boodskap vir hedendaagse lesers – moenie teen God in opstand kom nie en moenie die sogenaamde probleme as onoorkomelik vrees nie. God is aan die kant van hulle wat in Hom glo. Dit is veral bedoel vir mense as hulle met groot beproewings worstel en nie God se leiding in hulle lewe kan begryp nie. Die kern waarom dit gaan, is nie om menslike krag, swakheid of die omvang van die probleem nie. Menslike vermoëns is irrelevant. Die punt is die almag van God en om Hom te vertrou! Uiteindelik bewys die verdere geskiedenis dat God deur sy almag in staat is om beide “reuse” te verslaan, maar ook by magte is om die “kinders” te bewaar en tot ‘n nuwe volk te bou. 

Preekvoorstel

Die verhaal van die verspieders (veral hfst 14) is ryk aan homiletiese stof wat treffend aangewend kan word vir etlike preke oor verskillende onderwerpe. Die verskillende teologiese temas wat hierbo vermeld is, kan elkeen in `n afsonderlike preek behandel word, wat goed inpas by die preekstof wat in hierdie tyd van die kerkjaar aan die orde moet kom. Die konkrete verloop van die Ou-Testamentiese verhaal raak teologiese onderwerpe aan wat natuurlikerwys aansluiting vind by gebeurtenisse en die verkondiging van die Nuwe Testament.

In Koninkrykstyd word ons opgeroep om as gelowiges `n ander koers in hierdie sondige wêreld in te slaan (vgl. basisliturgieë vir die Koninkrykstyd in vorige uitgawes van Preekstudies met liturgiese voorstelle). Hierdie nuwe koers het sy ontstaan in en word gerugsteun deur, die onvoorwaardelike vertroue en geloof in God en sy verlossingsplan in Jesus Christus. Ons leef in `n wêreld wat God nie meer ten volle erken en onvoorwaardelik glo nie, en wat sy onuitspreeklike Gawe, Jesus Christus, lank reeds op `n syspoor van die lewe uitgerangeer het. Die oorheersende tema in die hele verhaal van die verspieders (Num 13-14, veral hfst 14) is juis dié van verwerping van God en sy gawe van die beloofde land wat Hy aan die aartsvaders, nie net een maal beloof het nie, maar hulle en die volk telkens daaraan herinner het. Die ryke verwagting wat van die uittog af lewend gehou is in die verhaal deur die woestynreis, word op die drumpel van die beloofde land verydel toe die volk, as gevolg van ongeloof in God se almag, sy gawe verwerp en besluit dat dit beter is om om te draai na Egipte toe.

As gevolg van hierdie besluit word die regverdigheid en getrouheid van God ook in die verhaal belig. Op die sonde van die volk volg die regverdige straf van God. Die loon op die sonde is die dood. Maar te midde van die strafaankondiging kom God se vergewensgesindheid aan die lig. Deur straf en vergifnis bly Hy getrou aan Homself (Eks 34:6). Die wat geloof behou, word beloon. Ofskoon God genadig is en die onmiddellike voltrekking van die dood nie plaasvind nie, moet nie vergeet word nie dat Hy ook gesê het: “maar Ek spreek niemand sonder meer vry nie.” Die ouer geslag van die volk wat sy gawe verwerp het, sal oor `n tydperk van veertig jaar in die woestyn rondswerf en sterf. Terselfdertyd bly Hy ook getrou aan sy beloftes aan die aartsvaders en bring die nuwe generasie, nadat hulle ook veertig jaar gely het as gevolg van hulle ouers se sonde, uiteindelik in die beloofde land.

Moses as voorbidder, wat intree vir die sondige volk, bring `n ander interessante tema na vore. Hy ontvang die belofte dat God van hom `n groot en sterk volk sou maak, wat groter as Israel sou wees. Sy naam sou verewig word. In plaas daarvan pleit Moses liewer vir die behoud van die volk. Hy as persoon is nie van belang nie. Die belangrikste is dat die volk gespaar bly en dat die eer van die Naam van die Here en sy almag tog nie in die gedrang kom deurdat die vyand met Hom sal spot nie. Moses se optrede vestig ons aandag onmiddellik op Jesus, wat alles prys gegee het sodat God se wil kan geskied (vgl die treffende uitbeelding van Paulus oor die keuse wat Jesus gemaak het in Fil 2:1-11). Die volgende twee preekvoorstelle word aan die hand gedoen sonder om daarop aanspraak te maak dat dit al die preekmoontlikhede bevat.

1.  Tema: Verwerping van God se vrye gawe.

a. Verwerping van God se beloftes aan die volk. Die belofte van `n nuwe land is reeds aan Abraham gemaak (Gen 12:1-3) en dikwels aan Isak en Jakob herhaal. Dit was Moses se groot lewenstaak om die volk na die beloofde land te lei. Dié beloftes is uitdrukking van God se liefde en sy beste bedoelinge vir `n volk wat Hy bevry en sy eie gemaak het. Net `n land wat oorloop van melk en heuning, sou goed genoeg wees vir sy eie volk. Die beloftes was die inspirasie wat deur die leiers gebruik is om die volk aan te moedig op die trekpad en wat die volk in staat gestel het om uit te sien na `n wonderlike toekoms en ondanks veel ontberings, voort te gaan. Die beloftes loop soos `n silwerdraad deur die hele verhaal en skep groot verwagtings by die volk en die lesers vir die dag van vryheid in hulle eie land in die toekoms. Maar, op die drumpel van die beloofde land, toe die einde in sig is en die finale stap geneem moes word, word al die mooi ideale en die vrye gawe van God verwerp.

b. Verwerping van God se geskiedenis met die volk. In die proses het die volk God se merkwaardige bevrydingsgeskiedenis uit die slawerny uit Egipte uit die oog verloor. Hulle vergeet hoe God hulle by Sinaï sy liefde getoon en `n ewige verbond met hulle gesluit het – dat Hy hulle nooit sou verlaat nie. Hulle kan skielik nie meer al God se wondertekens in Egipte en deur die woestyn onthou nie. Ook nie die oorwinnings oor groot en sterk vyande, teen wie hulle nie bestand sou wees nie, as dit nie vir God was nie.

c. Verwerping van God se toekoms vir die volk. Die verwerping van God se gawe beteken die verlies van `n vreugdevolle toekoms van intieme gemeenskap tussen God en sy volk in die beloofde land. In plaas van die einde van al hulle beproewings lê daar `n verdere veertig jaar van woestynlyding voor. Hulle verloor die vrye lewe wat in sy volheid sou aanbreek, en ontvang `n “toekoms” wat geleidelike dood in die woestyn sal meebring. 

Die hele tema van verwerping van God se gawe (Num 14), kan deurgetrek word na die Nuwe Testament in die verhaal van die verwerping en uiteindelike kruisiging van Jesus. Die kruis is die teken van `n wêreld wat God se onuitspreeklike gawe van verlossing verwerp het. God se vervulling van die hele Messiaanse verwagting dwarsdeur die Ou Testament word deur die volk en ons vir wie dit bedoel was, verwerp.

2.  Die tweede preekvoorstel word aan die hand gedoen na aanleiding van die verslag van die twaalf verspieders en die verreikende gevolge daarvan vir die volk. Tema: Die dwaasheid van die tien versus die dwaasheid van die twee.

a. Die dwaasheid van die ongeloof. Die ongeloof van die tien is gebaseer op `n oorskatting van die realiteite wat raakgesien kan word. Die ongeloof van die tien skep onnodige vrees wat die massa maklik beïnvloed. Die ongeloof van die tien maak hulle eendimensioneel en hulle kan nie die groter prentjie raaksien nie. Die ongeloof van die tien spoor aan tot dwase besluite en onvergeeflike optrede. Die ongeloof van die tien lei tot die verwerping van God en alles waarvoor Hy staan. Die ongeloof skep `n gees van negatiwiteit wat fataal is vir enige geloofsdaad.

b. Die dwaasheid van die geloof. Vir die volk wat moes handel op wat hulle gehoor het, het Kaleb en Josua se geloof seker soos dwaasheid geklink. Maar die dwaasheid van hulle geloof is gebaseer op onvoorwaardelike vertroue en geloof in God. Die geloof van die twee relativeer die werklikhede; die sterkte van die stede en die grootte van die vyande is nie onbenullighede nie, maar God se almag is `n magtiger realiteit. Vir die volk is dit dwaasheid om voort  te gaan. Maar die twee se dwaasheid van hulle geloof word uitgedruk in die volgende woorde: “Al woon die vyande in versterkte stede, is hulle nog altyd onbeskut; al is Israel swak, is hulle beskut want God is aan hulle kant. Al klink dit dwaas, sê hulle geloof vir hulle: God kan ‘reuse’ vernietig deur sy almag, en deur dieselfde almag is Hy in staat om aan swakkes, eenvoudiges en kinders die oorwinning te gee. Die gelowige is altyd positief, want in God is niks onmoontlik nie en in Hom lê die beste nog altyd voor.”

Hierdie gedagtes kom treffend na vore in Paulus se argumente voor die Korintiërs (1:18-31). Die kruisevangelie is dwaasheid vir die ongelowiges. Maar dié dwaasheid is die wysheid en krag van God. Wat vir die wêreld dwaasheid is, word deur God in wysheid gebruik as die enigste redding. Wat vir die wêreld dwaasheid is, het God uitgekies om wat vir die ongelowiges na wysheid klink, tot niet te maak. 

